
Монгол Улсын Их Хурлын долоо дахь удаагийн сонгуулиар байгуулагдсан Улсын Их Хурлын анхдугаар чуулганы Аюулгүй байдал, гадаад бодлогын байнгын хорооны 2016 оны 7 дугаар сарын 22-ны өдөр /Баасан гараг/-ийн  хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав. 

Ирвэл зохих 19 гишүүнээс 15 гишүүн ирж, 78.9 хувийн ирцтэйгээр хуралдаан 19 цаг 52  минутад  Төрийн ордны “В” танхимд эхлэв. 

Чөлөөтэй: О.Баасанхүү;

Тасалсан: Л.Болд, Б.Наранхүү, Я.Санжмятав.

Нэг. Монгол Улсын Засгийн газрын гишүүн, Батлан хамгаалахын сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн, Батлан хамгаалахын сайдад нэр дэвшигч Б.Бат-Эрдэнэ нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Т.Наранхүү, референт С.Эрдэнэчимэг нар байлцав. 

Монгол Улсын Засгийн газрын гишүүн, Батлан хамгаалахын сайдыг томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүдээс асуулт, санал гараагүй болно. 

Ж.Энхбаяр: - Монгол Улсын Засгийн газрын гишүүн, Батлан хамгаалахын сайдад Бадмаанямбуугийн Бат-эрдэнийн нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
11


Татгалзсан:

 1


Бүгд:


12


91.7 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Энхбаяр Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 19 цаг 28 минутад хэлэлцэж дуусав. 


Хоёр. Монгол Улсын Засгийн газрын гишүүн, Гадаад хэргийн сайдыг томилох тухай асуудал

Хэлэлцэж буй асуудалтай холбогдуулан Монгол Улсын Ерөнхий сайд Ж.Эрдэнэбат, Монгол Улсын Засгийн газрын гишүүн, Гадаад хэргийн сайдад нэр дэвшигч Ц.Мөнх-Оргил нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Т.Наранхүү, референт С.Эрдэнэчимэг нар байлцав. 

Монгол Улсын Засгийн газрын гишүүн, Батлан хамгаалахын сайдыг томилуулах тухай саналыг Монгол Улсын Ерөнхий сайд Ж.Эрдэнэбат танилцуулав. 

Танилцуулгатай холбогдуулан Улсын Их Хурлын гишүүдээс асуулт гараагүй болно.


Улсын Их Хурлын гишүүн Ц.Цогзолмаа үг хэлэв. 

Ж.Энхбаяр: - Монгол Улсын Засгийн газрын гишүүн, Гадаад хэргийн сайдад Цэндийн Мөнх-Оргилын нэрийг дэвшүүлэх саналыг дэмжье гэсэн санал хураалт явуулъя. 

Зөвшөөрсөн:
10


Татгалзсан:

 2


Бүгд:


12


83.3 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Энхбаяр Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 13 минут үргэлжилж, 20 цаг 05 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 


БОДЛОГЫН БАЙНГЫН 


ХОРООНЫ ДАРГА                                                     Ж.ЭНХБАЯР


Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ






П.МЯДАГМАА
Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы 
Аюулгүй байдал, гадаад бодлогын байнгын хорооны
 2016 оны 7 дугаар сарын 22-ний өдөр 

/Баасан гараг/-ийн  хуралдааны 

дэлгэрэнгүй тэмдэглэл


Ж.Энхбаяр: -Эрхэм гишүүдийн амгаланг айлтгая. Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2016 оны 7 дугаар сарын 1-ний өдрийн хуралдааныг нээснийг мэдэгдье. Байнгын хорооны хуралдаанаар хэлэлцэх асуудлыг танилцуулъя. Монгол Улсын Засгийн газрын гишүүн Батлан хамгаалахын сайдад нэр дэвшүүлэх болон Монгол Улсын Засгийн газрын гишүүн Гадаад харилцааны сайдад нэр дэвшүүлэх асуудлууд байна. Хэлэлцэх асуудлын талаар өөр саналтай гишүүн байна уу. Алга байна. Хэлэлцэх асуудлаа баталлаа. Засгийн газрын гишүүн, Батлан хамгаалахын сайдаар Бадмаанямбуугийн Бат-Эрдэнийг томилуулах саналыг Монгол Улсын Ерөнхий сайд Эрдэнэбат танилцуулна. 

Ж.Эрдэнэбат: -Эрхэм гишүүдийн өдрийн амар амгаланг ирэн мэндчилж байна. Бадмаанямбуугийн Бат-Эрдэнийг Засгийн газрын гишүүн Батлан хамгаалахын сайдын албан тушаалд томилуулахаар танилцуулж байна. Бадмаанямбуугийн Бат-Эрдэнэ 1964 онд Хэнтий аймгийн Хэрлэн суманд төрсөн. 52 настай, эхнэр хүүхдийн хамт амьдардаг, 1982 онд Хэнтий аймгийн Өмнөдэлгэр сумын 10 жилийн дунд сургууль, 1990 онд цэргийн дээд сургууль тус тус төгссөн. 1999-2000 онд Монгол Улсын Хууль зүйн дээд сургуульд суралцсан. 1982-1985 онд цэргийн алба хаасан. БНСУ, БНКУ-д дасгалжуулагч, олон улсын шүүгчийн чиглэлээр суралцсан. Хууль ч мэргэжилтэй, хууль зүйн шинжлэх ухааны магистр зэрэгтэй, Англи, Орос хэлний мэдлэгтэй. 

1983-2000 онд Биеийн тамир спортын хүч нийгэмлэгт тамирчин, орлогч дарга, дарга. 1999-2004 онд Аварга биеийн тамирын дээд сургуулийн захирал, 2009-2010 онд Улсын Их Хурлын Хууль зүйн байнгын хорооны даргаар тус тус ажиллаж байсан. 2004 оноос өнөөг хүртэл Улсын Их Хурлын гишүүнээр сонгогдон ажиллаж байна. Төрийн албанд 25 жил, үүнээс Улс төрийн албан тушаалд 12 жил ажилласан. 

Бадмаанямбуугийн Бат-Эрдэнийг Засгийн газрын гишүүн, Батлан хамгаалахын сайдад дэмжиж өгөхийг та бүгдээс хүсье. 

Ж.Энхбаяр: -Ерөнхий сайдад баярлалаа. Ерөнхий сайд болон нэр дэвшигчдээс асуулт асуух гишүүд байвал нэрээ өгнө үү. Алга байна. Хэлэлцэж байгаа асуудалтай холбогдуулан үг хэлэх гишүүд байвал нэрээ өгнө үү. Алга байна. 

Хоёр үг хэлье. Бат-Эрдэнэ гишүүндээ их амжилтыг хүсье. Батлан хамгаалах салбар эрх зүйн томоохон багц өөрчлөлтөө үндсэндээ хийж дууссан байгаа. Монгол Улсын аюулгүй байдлын үзэл баримтлал батлагдсан. Үүнтэй холбогдуулан батлан хамгаалах бодлого буюу төрийн цэргийн номлол батлагдсан. Өнгөрсөн дөрвөн жил Батлан хамгаалах салбарын багц хууль бүх нийтийн цэргийн үүргийн тухай болон цэргийн эрх зүйн байдлын тухай хууль, Батлан хамгаалах тухай хууль, Зэвсэгт хүчний тухай хуулиуд Улсын Их Хурлаар эцсийн хэлэлцүүлэг хийгдээд төгсгөлийн шатандаа орсон байгаа. Энэ удаагийн Улсын Их Хурал Монгол ардын нам Улс төрийн томоохон шийдвэр гаргаж, Батлан хамгаалах яамыг Үндсэн чиг үүргийн яам болгож бодлогын төвд оруулж ирж байгааг бас олон түмэнд хэлэхэд таатай байна. Ингээд ажлын амжилтыг хүсэн ерөөе. Ингээд санал хураалт явуулъя. 

Засгийн газрын гишүүн, Батлан хамгаалахын сайдад Бадмаанямбуугийн Бат-Эрдэнийг томилуулах тухай Монгол Улсын Ерөнхий сайдын саналыг дэмжье гэсэн томьёоллоор санал хураалт явуулж байна. Хуралдаанд 12 гишүүн оролцож, 11 гишүүн зөвшөөрч, 91.7 хувийн саналаар дэмжигдлээ. 

Чуулганы нэгдсэн хуралдаанд Байнгын хорооны санал, дүгнэлтийг Байнгын хороон дарга танилцуулна. 

Засгийн газрын гишүүн, Гадаад харилцааны сайдаар Цэндийн Мөнх-Оргилыг томилуулах тухай саналыг Монгол Улсын Ерөнхий сайд танилцуулна. Ерөнхий сайдыг урья. 

Ж.Эрдэнэбат: -Баярлалаа. Цэндийн Мөнх-Оргилыг Засгийн газрын гишүүн, Гадаад харилцааны сайдын албан тушаалд томилуулахаар танилцуулж байна. Цэндийн Мөнх-Оргил 1960 онд Сүхбаатар аймгийн 1964 оны 10 сарын 18-нд Сүхбаатар аймгийн Баруун-Урт хотод төрсөн.52 настай эхнэр хүүхдийн хамт амьдардаг.

1982 онд Нийслэлийн 10 жилийн 23 дугаар дунд сургууль,
1988 онд Москва хотын Олон улсын харилцааны дээд сургууль,
1996 онд АНУ-ын Харвардын их сургуулийн Хуулийн сургууль тус тус төгссөн.

Хууль ч мэргэжилтэй хууль зүйн ухааны магистр цолтой, Орос, Англи, Франц хэлтэй. 



1988-1991 онд Гадаад хэргийн яаманд түшээ, 1991-1995 онд Монгол улсаас НYБ-ын дэргэд суух байнгын төлөөлөгчийн газарт атташе, 1997-1998 онд АНУ-ын Вашингтон хотын хуулийн курсд хуульч, 1998-2000 онд Мөнх-Оргил 1996-1997 Мөнх-Оргил Идэш ба Линч хязгаарлагдмал хариуцлагатай компанид гүйцэтгэх захирал, 2000-2004 онд Хууль зүй, дотоод хэргийн дэд сайд
2004-2012 онд Их Хурлын гишүүн, 2004-2006 онд Монгол Улсын Засгийн газрын гишүүн, Гадаад хэргийн сайд 2007-2008 онд Засгийн газрын гишүүн, Хууль зүй дотоод хэргийн сайд. 2006-2007 онд Улсын Их Хурлын Хууль зүйн байнгын хорооны даргаар тус тус ажиллаж байсан. 2016 оны 6 сараас Улсын Их Хурлын гишүүнээр ажиллаж байна. 

Төрийн албанд 19 жил, үүнээс улс төрийн албан тушаалд 12 жил ажилласан. Цэндийн Мөнх-Оргилыг Монгол Улсын Засгийн газрын гишүүн Гадаад харилцааны сайдын аланд тушаалд нэр дэвшүүлж өгөхийг хүсье. 

Ж.Энхбаяр: -Ерөнхий сайд болон нэр дэвшигчээс асуулт асуух гишүүд байна уу. Нэрээ өгнө үү. Алга байна. Хэлэлцэж байгаа асуудалтай холбогдуулан үг хэлэх гишүүд байна уу, нэрээ өгнө үү. Цогзолмаа гишүүнд микрофон өгье. 

Ц.Цогзолмаа: -Мөнх-Оргил сайддаа амжилт хүсье. Монгол Улсын эдийн засгийн нөхцөл байдал хүндрэлтэй, хямралтай байгаа энэ цаг үед улс эх орныхоор эдийн засгийн нөхцөл байдлыг дээшлүүлэхэд гадаад харилцааны шугамаар гадаад харилцааныхаа бодлогыг эдийн засагжуулах энэ алхам бол бид нарын хувьд маш чухал ач холбогдолтой гэж ингэж бодож байгаа. Тийм учраас дэлхийн улс орнуудтай харилцаж байгаа харилцааныхаа агуулгыг эдийн засгийн агуулгаар баяжуулж, гадаад хөрөнгө оруулалтыг нэмэгдүүлэхэд чиглэгдсэн дорвитой бодлогыг боловсруулж гаргаж ирж ингэж бас шинэ харилцааны салбарт шинэ уур амьсгал, шинэ үйл ажиллагаа менежмент шинэ бас бодлогыг гаргаж ирээсэй гэсэн ийм саналтай байгаагаа хэлэхийг хүсэж байна. Тэгээд амжилт хүсье. 

Ж.Энхбаяр: -Баярлалаа. Санал хураалт явуулна. Засгийн газрын гишүүн гадаад харилцааны сайдад Цэндийн Мөнх-Оргилыг томилуулах тухай Монгол Улсын Ерөнхий сайдын саналыг дэмжье гэсэн томьёоллоор санал хураалт явуулж байна. Хуралдаанд 12 гишүүн оролцож, 10 гишүүн зөвшөөрч, 83.3 хувийн саналаар дэмжигдлээ. Мөнх-Оргил сайдад амжилт хүсье. Өнгөрсөн хугацаанд Аюулгүй байдал, гадаад бодлогын байнгын хороо гадаад бодлоготой холбоотой эрх зүйн салбарын олон хуулиудыг санаачилж, өргөн баригдсан байгаа. Дипломат  албаны тухай хууль, гадаад харилцааны нэгдмэл байдлыг хангах тухай хууль, олон улсын гэрээний тухай хуулиуд өнөөдөр Улсын Их Хурал дээр өргөн баригдсан байгаа. Та энэ бүгд дээр бас санал бодлоо гаргаж шаардлагатай бол заримыг нь татаж авч үзэж саналаа боловсруулж, Байнгын хороотойгоо идэвхтэй ажиллахыг хүсье. Ингээд чуулганы нэгдсэн хуралдаанд Байнгын хорооны санал, дүгнэлтийг илтгэх гишүүнийг томилъё. Батболд дарга. Мэдлээ, Байнгын хорооны дарга миний бие танилцуулах болно. Нэр дэвшигч нарт ажлын амжилт хүсье. 

Байнгын хорооны гишүүдэд нэг мэдээлэл. Байнгын хороо ажлын албатай, 6 ажлын алба байдаг. Хишигсүрэн-Ахлах зөвлөх, хуульч, Гадаад харилцааны яаманд ажиллаж байсан ийм хүн байгаа. Наранхүү-зөвлөх, хурандаа, Батлан хамгаалах яамнаас томилогдож ажилладаг, Наранбат-зөвлөх, хурандаа, Тагнуулын ерөнхий газраас томилогдож ажиллаж байгаа. Эрдэнэчимэг-референт, Түвшинбилэг -референт, Дунжидмаа-Нарийн бичгийн дарга гэсэн 6 хүний бүрэлдэхүүн ажиллаж байгаа. Ажлын алба маань гишүүдийнхээ утас өрөө, холбогдох и мэйл хаяг болон гишүүдтэйгээ шаардлага мэдээлэл, мэргэжил арга зүйн зөвлөгөөгөөр хангаж ажиллахыг хүсье. Өнөөдрийн хуралдаан өндөрлөснийг мэдэгдье. Баярлалаа.

ДУУНЫ БИЧЛЭГЭЭС 

БУУЛГАСАН                                               П.МЯДАГМАА

